                                                   Vendim nr. 155 datë 17.12.2021

Kolegji i Gjykatës Kushtetuese të Republikës së Shqipërisë, i përbërë nga:

Vitore Tusha, 	Kryetare   
Altin Binaj,		Anëtar	     
Marsida Xhaferllari,	Anëtare    

në datën 17.12.2021 mori në shqyrtim paraprak kërkesën nr. 14 (G) 2021 të Regjistrit Themeltar, që i përket:

KËRKUESE:		GJYKATA E APELIT VLORË
	
OBJEKTI: 	Shfuqizimi i nenit 1 të ligjit nr. 41/2021, datë 23.03.2021 “Për disa shtesa dhe ndryshime në ligjin nr. 7905, datë 21.03.1995 “Kodi i Procedurës Penale të Republikës së Shqipërisë”, të ndryshuar”, si i papajtueshëm me Kushtetutën e Republikës së Shqipërisë.

BAZA LIGJORE: 	Nenet 131, pika 1, shkronja “a”, 134, pika 1, shkronja “dh” dhe 145, pika 2, të Kushtetutës së Republikës së Shqipërisë; neni 68 i ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar (ligji nr. 8577/2000).
Kolegji i Gjykatës Kushtetuese (Kolegji), pasi dëgjoi relatoren e çështjes Marsida Xhaferllari, shqyrtoi kërkesën, dokumentet shoqëruese dhe diskutoi çështjen në tërësi,

V Ë R E N:
I
Rrethanat e çështjes
1. Mbi bazën e kallëzimit të Banush Dane, Prokuroria pranë Gjykatës së Rrethit Gjyqësor Vlorë ka regjistruar procedimin penal nr. 291 të vitit 2018, për veprën penale “Shpërdorimi i detyrës”, të parashikuar nga neni 248 i Kodit Penal.  
2. Pas zhvillimit të hetimeve, prokurori i çështjes i ka paraqitur gjykatës kërkesën për pushimin e procedimit penal, bazuar në nenet 328, pika 1, shkronja “dh” dhe 329/a të Kodit të Procedurës Penale (KPP). 
3. Gjykata e Rrethit Gjyqësor Vlorë, me vendimin nr. nuk ka, datë 07.04.2021 (gjyqtari i seancës paraprake), ka vendosur rrëzimin e kërkesës dhe urdhërimin e organit procedues të vijojë hetimet përmes kryerjes së detyrave sipas pjesës arsyetuese të vendimit. 
4. Në datën 16.04.2021, prokurori i çështjes ka ushtruar ankim ndaj vendimit gjyqësor. Çështja është regjistruar në datën 25.05.2021 dhe është marrë në shqyrtim nga Gjykata e Apelit Vlorë (gjykata referuese) në datën 02.06.2021 me trup gjykues të përbërë nga një gjyqtar, bazuar në nenin 14, pika 4, të KPP-së. Kjo dispozitë ka ndryshuar me ligjin nr. 41/2021, datë 23.03.2021 “Për disa shtesa dhe ndryshime në ligjin nr. 7905, datë 21.03.1995 “Kodi i Procedurës Penale të Republikës së Shqipërisë” të ndryshuar” (ligji nr. 41/2021), i cili ka hyrë në fuqi në datën 29.05.2021. 
5. Presidenti i Republikës, me dekretin nr. 13031, datë 15.04.2021, e ka kthyer në Kuvend për rishqyrtim ligjin nr. 41/2021, duke parashtruar, ndër të tjera, se trupi gjykues nuk është thjesht një numër, por kualifikim, dije, interpretim, konsolidim idesh dhe ndihmë në krijimin e bindjes së brendshme. Sipas traditës shumëvjeçare, trupi gjykues nga njëra shkallë e gjykimit në tjetrën është konceptuar se sjell rritje të nivelit të aftësive profesionale të magjistratit dhe të garancisë për dhënien e drejtësisë, për të mos e lënë vendimmarrjen përfundimtare në duart e një gjyqtari të vetëm. 
6. Komisioni për Çështjet Ligjore, Administratën Publike dhe të Drejtat e Njeriut ka shqyrtuar dekretin e Presidentit dhe ka argumentuar në raportin e datës 30.04.2021 se ndryshimet ishin të domosdoshme, kryesisht për rritjen e eficiencës, efektshmërisë dhe administrimit të sistemit të drejtësisë, dhe se ishte detyrë e ligjvënësit të merrte masa që qytetarëve t’u jepet drejtësi, sipas standardeve brenda afateve sa më të shkurtra nga gjyqtarë profesionistë. Në ligjin nr. 41/2021 është bërë një rregullim, sipas të cilit për çështje në vlera të vogla ose për çështje procedurale, të cilat nuk cenojnë thelbin e procesit, trupat gjykuese të jenë të tilla që të japin drejtësi me eficiencë. Në seancën plenare të datës 07.05.2021, Kuvendi nuk e ka miratuar dekretin e Presidentit të Republikës. 
7. Pas hyrjes në fuqi të ligjit nr. 41/2021, gjykata referuese ka marrë në shqyrtim çështjen penale dhe ka vlerësuar se neni 14, pika 4, i KPP-së, pas ndryshimit me ligjin nr. 41/2021, me përmbajtjen “Gjykimet për kërkesat e parashikuara në pikën 2 të nenit 13 të këtij Kodi shqyrtohen nga një gjyqtar i vetëm”, bie në kundërshtim me Kushtetutën, prandaj ka vendosur pezullimin e gjykimit dhe dërgimin e çështjes në Gjykatën Kushtetuese. Kërkesa është regjistruar për shqyrtim në Gjykatën Kushtetuese në datën 14.10.2021.

II
Pretendimet e gjykatës referuese
8. Gjykata referuese, në vendimin për pezullimin e gjykimit, ka parashtruar në mënyrë të përmbledhur se neni 14, pika, 4, i KPP-së, cenon:
8.1. Të drejtën për proces të rregullt ligjor, të garantuar nga neni 42 i Kushtetutës dhe neni 6 i Konventës Evropiane për të Drejtat e Njeriut (KEDNJ), pasi gjykimi nga një gjyqtar i vetëm cenon thelbin e garancive të subjekteve të procedimit penal nga pikëpamja formale dhe substanciale. Gjykimi kolegjial rrit mundësinë që çështja të shqyrtohet bazuar vetëm në prova dhe në ligj. 
8.2. Të drejtën e ankimit efektiv, të garantuar nga neni 43 i Kushtetutës, si dhe nenet 6 dhe 13 të KEDNJ-së, pasi gjykimi nga një gjyqtar i vetëm përkeqëson në mënyrë të paarsyeshme gjendjen ligjore të subjekteve të procedimit penal. Problemet në funksionimin e gjykatave të shkaktuara nga procesi i rivlerësimit kalimtar (numri i vendeve vakante dhe rritja e volumit të çështjeve), janë të pamjaftueshme për të justifikuar ndryshimin e nenit 14, pika 4, të KPP-së. 
8.3. Parimin e sigurisë juridike të sanksionuar nga neni 4 i Kushtetutës dhe neni 6 i KEDNJ-së, pasi çështja është regjistruar në gjykatën e apelit përpara hyrjes në fuqi të ndryshimeve ligjore dhe palët kishin pritshmëri që çështja e tyre të shqyrtohej me trup gjykues kolegjial. 

III
Vlerësimi i Kolegjit
A. Për kriteret e pranueshmërisë së kërkesës 
9. Gjykata Kushtetuese ka vlerësuar juridiksionin e saj dhe legjitimimin e subjekteve, si aspekte kryesore që mundësojnë fillimin e procesit kushtetues, bazuar në nenet 131 dhe 134 të Kushtetutës, të lidhura me përmbajtjen e nenit 31/a të ligjit nr. 8577/2000. Kjo dispozitë e fundit parashikon se kërkesa e paraqitur në Gjykatën Kushtetuese nuk kalon për shqyrtim në seancë plenare, ndër të tjera, kur kërkimet e paraqitura në kërkesë janë objekt i një vendimi të mëparshëm të Gjykatës Kushtetuese (pika 2, shkronja “dh”).
10. Kërkesa për kontroll incidental parashikohet në nenin 145, pika 2, të Kushtetutës, i cili u njeh të drejtën gjyqtarëve që në çdo fazë të gjykimit, kur çmojnë se ligjet bien në kundërshtim me Kushtetutën, të mos i zbatojnë ato, të vendosin pezullimin e gjykimit të çështjes dhe dërgimin e saj Gjykatës Kushtetuese për t’u shprehur për kushtetutshmërinë e normës. Kjo dispozitë, e konkretizuar edhe në nenin 68 të ligjit nr. 8577/2000, lidhet me kontrollin kushtetues të ligjeve nga Gjykata Kushtetuese, i cili vihet në lëvizje me kërkesë të gjykatave të juridiksionit tё zakonshëm.
11. Duke iu kthyer çështjes konkrete, Kolegji vëren se gjykata referuese ka kundërshtuar si antikushtetues nenin 1 të ligjit nr. 41/2021, me pretendimin se parashikimi i ri ligjor sipas të cilit gjykata e apelit gjykon me një gjyqtar kërkesat e parashikuara në pikën 2 të nenit 13 të KPP-së, cenon procesin e rregullt ligjor, të drejtën e ankimit efektiv dhe sigurinë juridike, të garantuara nga nenet 4, 42 dhe 43 të Kushtetutës, si dhe nenet 6 e 13 të KEDNJ-së. 
12. Kolegji konstaton se Mbledhja e Gjyqtarëve të Gjykatës Kushtetuese, me vendimin nr. 149, datë 13.12.2021, ka marrë në shqyrtim çështjen me kërkuese Gjykatën e Apelit Vlorë (i njëjti gjyqtar), me objekt shfuqizimin e nenit 1 të ligjit nr. 41/2021 dhe në përfundim ka vendosur moskalimin e çështjes për shqyrtim në seancë plenare, pasi ka arsyetuar se argumentet e parashtruara nga kërkuesja ishin të pamjaftueshme për të justifikuar [image: ][image: ][image: ][image: ][image: ]pretendimin se kjo dispozitë cenon parimin e sigurisë juridike, si dhe të drejtat për proces të rregullt ligjor dhe të ankimit efektiv, të garantuara nga nenet 4, 42 dhe 43 të Kushtetutës.
13. Në rastin në shqyrtim, kërkesa e gjykatës referuese ka të njëjtin objekt “Shfuqizimi i nenit 1 të ligjit nr. 41/2021, datë 23.03.2021 “Për disa shtesa dhe ndryshime në ligjin nr. 7905, datë 21.03.1995 “Kodi i Procedurës Penale të Republikës së Shqipërisë”, të ndryshuar”, si i papajtueshëm me Kushtetutën e Republikës së Shqipërisë”, për të njëjtat shkaqe kushtetuese “cenimin e procesit të rregullt ligjor, të së drejtës të ankimit efektiv dhe parimin e sigurisë juridike”, të cilat janë shqyrtuar nga Mbledhja e Gjyqtarëve në vendimin nr. 149, datë 13.12.2021. 
14. Për sa më lart, Kolegji vlerëson se kërkesa e paraqitur nga gjykata referuese nuk mund të kalojë për shqyrtim në seancë plenare, bazuar në shkronjën “dh”, pika 2, të nenit 31/a të ligjit nr. 8577/2000, pasi kërkimet e paraqitura janë objekt i një vendimi të mëparshëm të Gjykatës Kushtetuese. 

PËR KËTO ARSYE,
	Kolegji i Gjykatës Kushtetuese të Republikës së Shqipërisë, në bazë të neneve 31, 31/a, pika 2, shkronja “dh” dhe 68, të ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar,

V E N D O S I:
Moskalimin e çështjes për shqyrtim në seancë plenare.  

